
Ղեկավարվելով Հայաստանի Հանրապետության կառավարության 2017 թվականի մայիսի 4-ի N 526-Ն որոշմամբ հաստատված գնումների գործընթացի կազմակերպման կարգի (այսուհետ՝ Կարգ) 3-րդ կետով՝ Հայաստանի Հանրապետության կառավարությունը որոշում է.
1. Թույլատրել «Բարձրավոլտ էլեկտրացանցեր» փակ բաժնետիրական ընկերությանը «Լիճք» 220/110/35 կՎ ենթակայանի վերակառուցման աշխատանքներն իրականացնելու նպատակով «Կասկադ-էներգո» սահմանափակ պատասխանատ-վությամբ ընկերության հետ 8 857 600 (ութ միլիոն ութ հարյուր հիսունյոթ հազար վեց հարյուր) ԱՄՆ դոլար արժեքով պայմանագրի կնքումը «Գնումների մասին» Հայաստանի Հանրապետության օրենքի 23-րդ հոդվածի 1-ին մասի 2-րդ կետի, Կարգի 23-րդ կետի 
5-րդ ենթակետի «բ» պարբերության պահանջներին համապատասխան մեկ անձից գնումներ կատարելու ընթացակարգի կիրառման դեպքում չկիրառել Կարգի 21-րդ կետի 
1-ին ենթակետի «դ» պարբերության, 56-րդ կետի 4-րդ ենթակետի, 71-րդ կետի 1-ին ենթակետի «ա», «բ», «գ», «դ» պարբերությունների, 114-րդ կետի 2-րդ ենթակետի 2-րդ նախադասության և Հայաստանի Հանրապետության կառավարության 2017 թվականի ապրիլի 6-ի N 386-Ն որոշման 2-րդ կետի 1-ին ենթակետի պահանջները:

ՀԻՄՆԱՎՈՐՈՒՄ
«ԲԱՐՁՐԱՎՈԼՏ ԷԼԵԿՏՐԱՑԱՆՑԵՐ» ՓԱԿ ԲԱԺՆԵՏԻՐԱԿԱՆ ԸՆԿԵՐՈՒԹՅԱՆ «ԼԻՃՔ» 220/110/35 ԿՎ ԵՆԹԱԿԱՅԱՆԻ ՎԵՐԱԿԱՌՈՒՑՄԱՆ ԱՇԽԱՏԱՆՔՆԵՐՆ ԻՐԱԿԱՆԱՑՆԵԼՈՒ ՀԱՄԱՐ ՄԵԿ ԱՆՁԻՑ ԳՆՄԱՆ ԸՆԹԱՑԱԿԱՐԳՈՎ ԳՆՄԱՆ ԳՈՐԾԸՆԹԱՑ ԻՐԱԿԱՆԱՑՆԵԼՈՒ ՄԱՍԻՆ» ՀՀ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ

	1.
	Անհրաժեշտությունը, ընթացիկ իրավիճակը և խնդիրները

	
	 «Լիճք» 220/110/35 կՎ ենթակայանը (այսուհետ՝ Ենթակայան) շահագործվում է 1961թ.-ից: 2005թ.-ին Ենթակայանում կատարվել են մասնակի վերակառուցման աշխատանքներ, մասնավորապես տեղադրվել են էլեգազային անջատիչներ, փոխարինվել են 220 կՎ բաժանիչներ, 220 կՎ հոսանքի տրանսֆորմատորներ,         110 կՎ էլեգազային անջատիչներ, 110 կՎ բաժանիչներ և 110 կՎ հոսանքի տրանսֆորամատորներ: 
Հաշվի առնելով այն հանգամանքը, որ Ենթակայանը շահագործվում է ավելի քան 50 տարի, անհրաժեշտություն է առաջացել իրականացնել ենթակայանի ամբողջական վերակառուցման աշխատանքներ, քանի որ՝
· սարքավորումների մաշվածության բարձր աստիճանը ստեղծում է էլեկտրամատակարարման հուսալիության ապահովման մեծ ռիսկեր,
· սարքավորումների կանոնակարգված շահագործման ապահովման բարդությունը կապված է պահեստամասերի ձեռքբերման խնդիրների հետ, քանի որ նշված սարքավորումները վաղուց դուրս են եկել արտադրությունից,
· շահագործման մեջ գտնվող ռելեական պաշտպանության և ավտոմատիկայի սարքվածքները, բացի հին և մաշված լինելուց, չունեն ժամանակակից անհրաժեշտ միկրոպրոցեսորային սարքվածքներին բնորոշ ֆունկցիաներ, այն է՝ պաշտպանությունները ընտրելու հնարավորություններ, որոնք ապահովում են էներգահամակարգի հուսալի աշխատանքը, 
· ենթակայանների երկաթբետոնյա կոնստրուկցիաները 50 տարուց ավելի շահագործման մեջ գտնվելով քայքայվել են, իսկ մալուխային խրամուղիները ծայրահեղ անմխիթար վիճակում գտնվելով չեն ապահովում մալուխների ջրամեկուսացումը, ինչն էլ իր հերթին հանգեցնում է մալուխների մեկուսիչ շերտի քայքայմանն ու վթարների առաջացմանը:
     Միաժամանակ ՀՀ էլեկտրաէներգետիկական համակարգում վերջին տարիներին արտադրող կայանների ավելացումը պահանջում է վերանայել բարձրավոլտ ենթակայանների և օդային գծերի հզորությունները՝ արտադրված էլեկտրական էներգիան վերջնական սպառողին հասցնելու նպատակով: Մասնավորապես տարածաշրջանում 2018թ.-ին մեկնարկել է 55 ՄՎտ պիկային հզորությամբ «Մասրիկ-1» արդյունաբերական մասշտաբի արևային ֆոտովոլտային կայանի կառուցման աշխատանքները, և ՀՀ հանրային ծառայությունները կարգավորող հանձնաժողովի կողմից արդեն տրվել են շուրջ 30 ՄՎտ դրվածքային հզորությամբ փոքր արևային էլեկտրական էներգիա արտադրող կայանների միացման թույլտվություններ, որոնց կողմից արտադրված էլեկտրական էներգիան ցանց պետք է մուտք գործի Ենթակայանի միջոցով, ինչով պայմանավորված հրատապ անհրաժեշտություն է առաջացել «Լիճք» ենթակայանում տեղադրված 63 ՄՎԱ հզորությամբ ուժային տրանսֆորմատորները փոխարինել 125 ՄՎԱ հզորությամբ ուժային տրանսֆորմատորներով:
Առկա իրավիճակի վերաբերյալ ուսումնասիրություն է իրականացվել նաև ՀՀ պետական վերահսկողական ծառայության կողմից, որի կողմից ներկայացված վերլուծությամբ (կցվում է) փաստվում է առկա հավանական ռիսկը, որ «Մասրիկ-1» արդյունաբերական մասշտաբի արևային ֆոտովոլտային կայանի ցանցին միացման պատրաստ լինելու պահին էլեկտրաէներգետիկական համակարգն ի վիճակի չի լինի ամբողջ ծավալով հաղորդել (տարանցել) արտադրված էլեկտրաէներգիան, ինչը ՀՀ համար կառաջացնի զգալի ֆինանսական պարտավորություններ: Հաշվի առնելով, որ ՀՀ կառավարությունը «Մասրիկ-1» արդյունաբերական մասշտաբի արևային ֆոտովոլտային կայանի կառուցման աշխատանքներում ստանձնել է պատասխանատվություն մի շարք պարտավորությունների ապահովման մասով, ՀՀ պետական վերահսկողական ծառայությունը ևս առաջարկել է Ենթակայանի վերակառուցման աշխատանքների գնումն իրականացնել ղեկավարվելով «Գնումների մասին» ՀՀ օրենքի (այսոհետ՝ Օրենք) 23-րդ հոդվածի 1-ին մասի 2-րդ կետի պահանջով, այն է՝ գնումը կարող է կատարվել մեկ անձից, եթե արտակարգ կամ չնախատեսված այլ իրավիճակի առաջացման հետևանքով ծագել է գնման անհետաձգելի պահանջ և, արտակարգ կամ չնախատեսված այլ իրավիճակից ելնելով, գնման այլ ձևերի կիրառումը ժամկետի առումով անհնար է, պայմանով, որ նման պահանջը հնարավոր չէր օբյեկտիվորեն կանխատեսել:
ՀՀ կառավարության 2017 թվականի մայիսի 4-ի «Գնումների գործընթացի կազմակերպման կարգը հաստատելու և ՀՀ կառավարության 2011 թվականի փետրվարի 10-ի N 168-Ն որոշումն ուժը կորցրած ճանաչելու մասին» 526-Ն որոշմամբ հաստատված գնումների գործընթացի կազմակերպման կարգի /այսուհետ՝ Կարգ/ 23-րդ կետի 5-րդ մասի բ) ենթակետը սահմանում է, որ գնումները կարող են կատարվել Օրենքի 23-րդ հոդվածի 1-ին մասի 2-րդ կետի հիման վրա պետության կամ համայնքների կարիքների համար գնումների դեպքում համապատասխանաբար Հայաստանի Հանրապետության կառավարության կամ համայնքի ավագանու, այլ պատվիրատուների դեպքում՝ ընդհանուր կառավարումն իրականացնող լիազորված մարմնի ղեկավարի, իսկ հիմնադրամների դեպքում՝ հոգաբարձուների խորհրդի որոշմամբ անհետաձգելի համարված այլ դեպքերում:
Կարգի 71-րդ կետի 1-ին ենթակետի «ա», «բ», «գ», «դ» պարբերությունները սահմանում է, որ եթե գնումն իրականացվում է սույն կարգի 23-րդ կետի 5-րդ ենթակետի «բ», «գ», «դ» և «ե» պարբերություններով նախատեսված հիմքերով, ապա՝
ա. հրավերը գնման հայտում նշված մասնակիցներին ուղարկվում է միաժամանակյա ծանուցմամբ՝ այն նույն օրը հրապարակելով նաև տեղեկագրում,
բ. հայտերի ներկայացման ժամկետը սահմանվում է ոչ շուտ, քան հրավերն ուղարկվելու օրվանից երկու և ոչ ուշ քան հինգ աշխատանքային օր,
գ. մասնակիցը հայտով ներկայացնում է գնման ընթացակարգին մասնակցելու դիմում, համատեղ գործունեության պայմանագիր, եթե մասնակիցները գնման ընթացակարգին մասնակցում են կոնսորցիումով, գնային առաջարկ, հրավերով նախատեսված` մասնակցության իրավունքը հիմնավորող փաստաթղթեր, ապրանքների գնման դեպքում` ապրանքի ամբողջական նկարագիր,
դ. մասնակիցը հայտը քարտուղարին (գնումների համակարգողին) է ներկայացնում հրավերով սահմանված կարգով` փակ ծրարով, եթե գնման գործընթացն իրականացվում է թղթային եղանակով,
ՀՀ կառավարության 2017թ. ապրիլի 6-ի N 386-ն որոշման 2-րդ մասի 1-ին ենթակետը սահմանում է, որ Օրենքի 2-րդ հոդվածի 1-ին մասի 1-ին կետի «ա», «դ», «ե» և «է» պարբերություններով նախատեսված ներքոհիշյալ պատվիրատուները բաց մրցույթով, բացառությամբ երկու փուլով մրցույթի, գնանշման հարցման ձևով և օրենքի 23-րդ հոդվածի 1-ին մասի 2-րդ կետով նախատեսված հիմքով գնումներն իրականացնում են էլեկտրոնային գնումների համակարգի միջոցով`
ա. (…)
գ. պետության՝ հիսուն տոկոսից ավելի բաժնեմաս ունեցող կազմակերպություններ,
Էլեկտրոնային գնումների համակարգի միջոցով հրավերը հրապարակելու դեպքում առկա է ռիսկ, որ հայտեր կարող են ներկայացվել այնպիսի կապալառուների կողմից, որոնց կողմից իրականացվող պայմանագրերը մնացել են անավարտ կամ իրականացվել են նախատեսված ժամկետների էական խախտումներով:
Նկատի ունենալավ Ենթակայանի վերակառուցման հրատապությունը, «Բարձրավոլտ էլեկտրացանցեր» փակ բաժնետիրական ընկերությունը (այսուհետ՝ Ընկերություն) 2020թ. մայիսի 14-ին գնային առաջարկների ներկայացման հարցումներ է ուղարկել նախկինում Ընկերության այլ ենթակայանների վերակառուցման աշխատանքներում ներգրավված կապալառուներ ABB, General Electric, Siemens AG, Kaskad-Energo LLC ընկերություններին, որոնց կողմից, ըստ Ընկերության գնահատականի, նախկինում կատարվել են պատշաճ որակի աշխատանքներ, և որոնք ունեն 220 կՎ ենթակայանի ամբողջական վերակառուցման աշխատանքերի իրականացման համապատասխան փորձառություն և կարողություններ: Նշված Ընկերությունների կողմից գնային առաջարկներ ներկայացնելու ժամկետ սահմանվել է 30 օրացույցային օր, մինչդեռ էլեկտրոնային գնումների համակարգի միջոցով հրավերը հրապարակելու դեպքում օրենսդրությամբ հայտերի ներկայացման ժամկետ է սահմանվում 2-5 աշխատանքային օր, ինչն իրատեսական չէ նման ծավալի աշխատանքների իրականացման համար համապատասխան գնային առաջարկ ներկայացնելու համար: Օրինակ՝ Ընկերության կողմից միջազգային կազմակերպությունների ֆինանսավորմամբ իրականացվող մյուս ենթակայանների վերակառուցման ծրագրերում հայտերի ներկայացման համար նվազագույն ժամկետ սահմանվում է 60 օրացուցային օր:
Գնային առաջարկ ներկայացնելու հարցմանն ի պատասխան, գնային առաջարկ ներկայացվել է միայն Kaskad-Energo LLC ընկերության կողմից, իսկ մյուս ընկերությունները պարզաբանել են, որ Covid-19 համավարակով պայմանավորված չեն կարող լիարժեք նախապատրաստվել մրցութային գործընթացին և հանդես գալ որպես գլխավոր կապալառու:
Kaskad-Energo LLC ընկերության կողմից ներկայացված գնային առաջարկը կազմել է 9 998 232 (ինը միլիոն ինը հարյուր իննսունութ հազար երկու հարյուր երեսուներկու) ԱՄՆ դոլար՝ առանց ավելացված արժեքի հարկ: Kaskad-Energo LLC ընկերության հետ իրականացվել են ներկայացված գնային առաջարկի նվազեցման բանակցություններ, որի ընթացքում Kaskad-Energo LLC ընկերությունը համաձայնվել է ներկայացնել նվազեցված գնառաջարկ՝ կապալառուին տրամադրվող կանխավճարի նվազեցումները հաշիվ-ապրանքագրերով վճարման ներկայացված գումարներին համամասնորեն իրականացնելու դեպքում՝ ստորև ներկայացված հիմնավորմամբ: 
Ենթակայանի վերակառուցման ընդհանուր արժեքի շուրջ 70%-ը կազմում է փոխարինման ենթակա սարքեր-սարքավորումների արժեքը: Արտադրող ընկերությունները հիմնականում սարքեր-սարքավորումների արտադրությունը սկսում են համապատասխան կանխավճարի վճարումից հետո, իսկ մատակարումները՝ ամբողջական գումարի վճարումից հետո, ինչը նշանակում է, որ կապալառուին վճարված կանխավճարի ամբողջ գումարներն ըստ էության ուղղվելու են սարքեր-սարքավորումների արտադրության պատվերների տրամադրմանը: Հաշվի առնելով Ենթակայանի վերակառուցման մեծ արժեքը, ինչպես նաև այն, որ կապալառու ընկերությանը նախատեսվում է վճարումներն իրականացնել սարքեր-սարքավորումների մատակարարման և մոնտաժման ու կարգաբերման աշխատանքների ավարտից հետո միայն, իսկ սարքեր-սարքավորումների մատակարարման և մոնտաժման ժամանակահատվածների խզումները կախված էլեկտրաէներգետիկական համակարգի ռեժիմներից, անջատումների գրաֆիկներից, մոնտաժման աշխատանքների բարդություններից կարող են տևել ամիսներ, նկատի ունենալով, որ կապալառուն ներկայացնում է պայմանագրի ընդհանուր գնի հարյուր տոկոսի չափով բանկային երաշխիք՝ որպես պայմանագրի որակավորման ապահովում, պայմանագրի ընդհանուր գնի տասը տոկոսի չափով բանկային երաշխիք՝ որպես պայմանագրի կատարման ապահովում և կանխավճարի երաշխիք՝ որպես կանխավճարի ապահովում, կապալառուի մոտ դրամական միջոցների ընթացիկ կայուն վիճակի ապահովման նպատակով առաջարկվում է կապալառուին տրամադրվող կանխավճարը նվազեցնել ոչ թե Կարգի 114–րդ կետի 2-րդ ենթակետի 2-րդ նախադասության (այն է՝ Ընդ որում մինչև կանխավճարի ամբողջական մարումը, պայմանագրի կողմին վճարումներ չեն կատարվում) դրույթներին համապատասխան, այլ աշխատանքների իրականացման ընթացքում կապալառուի կողմից հաշիվ-ապրանքագրերով վճարման ներկայացված գումարներին համամասնորեն:
Այս դեպքում կապալառուի կողմից ներկայացվելու է կանխավճարի բանկային երաշխիք, որը գործելու է մինչև կանխավճարի ամբողջական մարումը: Միաժամանակ կապալառուն ներկայացնելու է պայմանագրի ընդհանուր գնի հարյուր տոկոսի չափով բանկային երաշխիք՝ որպես պայմանագրի որակավորման ապահովում, պայմանագրի ընդհանուր գնի տասը տոկոսի չափով բանկային երաշխիք՝ որպես պայմանագրի կատարման ապահովում:
Kaskad-Energo LLC ընկերության կողմից ներկայացված նվազեցված գնային առաջարկը կազմում է 8 857 600 (ութ միլիոն ութ հարյուր հիսունյոթ հազար վեց հարյուր) ԱՄՆ դոլար՝ առանց ավելացված արժեքի հարկ:
Միաժամանակ քանի որ Ենթակայանի վերակառուցման աշխատանքները նախատեսվում է իրականացնել Ենթակայանի ոչ թե ամբողջական, այլ մասնակի անջատումների միջոցով, որոնք պայմանավորված են էլեկտրաէներգետիկական համակարգի ռեժիմներով, ուստի հնարավոր է ոչ կապալառուի մեղքով առաջանան վերակառուցման աշխատանքների նախատեսված ժամանակացույցից շեղումներ, որն էլ իր հերթին կհանգեցնի պայմանագրով նախատեսված աշխատանքների իրականացման ժամկետների փոփոխման: Նման նախադեպեր առկա են նաև Ընկերության կողմից միջազգային պայմանագրերի շրջանակներում իրականացվող նմանատիպ այլ ենթակայանների վերակառուցման ծրագրերում, որոնց վրա չեն տարածվում Կարգի դրույթները: Մասնավորապես, Կարգի 56–րդ կետի 4-րդ ենթակետը նախատեսում է, որ արգելվում է (…) պայմանագրով, ներառյալ փուլային ձևով նախատեսված ապրանքների մատակարարման, աշխատանքների կատարման կամ ծառայությունների մատուցման համար սահմանված ժամկետը մեկ անգամ` մինչև երեսուն օրացուցային օրվանից ավելի ժամկետով երկարաձգելը, բայց ոչ ավելի, քան պայմանագրով սահմանված ժամկետն է (…): Հաշվի առնելով, որ Ենթակայանի վերակառուցման աշխատանքների առանձին փուլերում հնարավոր են ժամկետների այնպիսի շեղումներ, որոնք օբյեկտիվորեն կհանգեցնեն պայմանագրով սահմանված ժամկետի մեկ անգամից կամ երեսուն օրացույցային օրվանից ավելի երկարաձգումների, առաջարկվում է նշված պայմանագրի շրջանակներում չկիրառել Կարգի հիշյալ դրույթը:  Պայմանագրով սահմանված ժամկետի մեկ անգամից կամ երեսուն օրացույցային օրվանից ավելի երկարաձգումների դեպքում Ընկերությունը կտեղեկացնի ՀՀ կառավարությանը՝ ներկայացնելով համապատասխան հիմնավորումները:
Հաշվի առնելով վերոգրյալը, ՀՀ կառավարության կողմից «Մասրիկ-1» արդյունաբերական մասշտաբի արևային ֆոտովոլտային կայանի կառուցման աշխատանքներում ստանձնած պարտավորությունների պատշաճ կատարման, ինչպես նաև էլեկտրամատակարարման հուսալիության և անվտանգության ապահովման, հաղորդման հզորությունների ավելացման համար առաջարկվում է թույլատրել «Բարձրավոլտ էլեկտրացանցեր» փակ բաժնետիրական ընկերությանը՝ «Լիճք» 220/110/35 կՎ ենթակայանի վերակառուցման աշխատանքներն իրականացնելու նպատակով «Կասկադ-էներգո» սահմանափակ պատասխանատվությամբ ընկերության հետ 8 857 600 (ութ միլիոն ութ հարյուր հիսունյոթ հազար վեց հարյուր) ԱՄՆ դոլար արժեքով պայմանագրի կնքումը Օրենքի 23-րդ հոդվածի 1-ին մասի 2-րդ կետի, Կարգի 23-րդ կետի 5-րդ ենթակետի «բ» պարբերության պահանջներին համապատասխան մեկ անձից գնում կատարելու ընթացակարգի կիրառման դեպքում չկիրառել Կարգի 21-րդ կետի 1-ին ենթակետի «դ» պարբերության, 56-րդ կետի 4-րդ ենթակետի, 71-րդ կետի 1-ին ենթակետի, 114-րդ կետի 2-րդ ենթակետի 2-րդ նախադասության և Հայաստանի Հանրապետության կառավարության 2017 թվականի ապրիլի 6-ի N 386-Ն որոշման 2-րդ կետի 1-ին ենթակետի պահանջները:

	2.
	Կարգավորման նպատակը և բնույթը

	
	«Լիճք» 220/110/35 կՎ ենթակայանի վերակառուցում, ֆիզիկապես և բարոյապես մաշված սարքավորումների փոխարինում, հաղորդման առկա հզորությունների ավելացում:

	3.
	Նախագծի մշակման գործընթացում ներգրավված ինստիտուտները և անձիք   

	
	ՀՀ տարածքային կառավարման և ենթակառուցվածքների նախարարություն,
«Բարձրավոլտ էլեկտրացանցեր» փակ բաժնետիրական ընկերություն:

	4.
	Ակնկալվող արդյունքը

	
	Էլեկտրամատակարարման հուսալիության և անվտանգության բարձրացում, հաղորդման առկա հզորությունների ավելացում:





ՏԵՂԵԿԱՆՔ
«Բարձրավոլտ էլեկտրացանցեր» փակ բաժնետիրական ընկերության «Լիճք» 220/110/35 կՎ ենթակայանի վերակառուցման աշխատանքներն իրականացնելու համար մեկ անձից գնման ընթացակարգով գնման գործընթաց իրականացնելու մասին» ՀՀ կառավարության որոշման նախագծի ընդունման կապակցությամբ 
այլ իրավական ակտերում փոփոխություններ կամ լրացումներ կատարելու անհրաժեշտության վերաբերյալ

«Բարձրավոլտ էլեկտրացանցեր» փակ բաժնետիրական ընկերության «Լիճք» 220/110/35 կՎ ենթակայանի վերակառուցման աշխատանքներն իրականացնելու համար մեկ անձից գնման ընթացակարգով գնման գործընթաց իրականացնելու մասին» ՀՀ կառավարության որոշման նախագծի ընդունման կապակցությամբ այլ իրավական ակտերում փոփոխություններ կամ լրացումներ կատարելու անհրաժեշտություն չկա:



ՏԵՂԵԿԱՆՔ
«Բարձրավոլտ էլեկտրացանցեր» փակ բաժնետիրական ընկերության «Լիճք» 220/110/35 կՎ ենթակայանի վերակառուցման աշխատանքներն իրականացնելու համար մեկ անձից գնման ընթացակարգով գնման գործընթաց իրականացնելու մասին» ՀՀ կառավարության որոշման նախագծի ընդունման կապակցությամբ պետական կամ տեղական ինքնակառավարման մարմինների բյուջեներում ծախսերի և եկամուտների էական ավելացման կամ նվազեցման վերաբերյալ


«Բարձրավոլտ էլեկտրացանցեր» փակ բաժնետիրական ընկերության «Լիճք» 220/110/35 կՎ ենթակայանի վերակառուցման աշխատանքներն իրականացնելու համար մեկ անձից գնման ընթացակարգով գնման գործընթաց իրականացնելու մասին» ՀՀ կառավարության որոշման նախագծի ընդունման կապակցությամբ պետական բյուջեում ծախսերի և եկամուտների ավելացում կամ նվազեցում չի նախատեսվում:


